Ioan, y disgybl annwyl (1)
Dyma’r sylw cyntaf am Ioan yn y Testament Newydd (TN).
Mathew 4:21-22

21 Wrth gerdded yn ei flaen, gwelodd Iesu ddau frawd arall, Iago ac Ioan, dau fab Sebedeus. Roedden nhw mewn cwch hefo Sebedeus eu tad yn trwsio eu rhwydi. Dyma Iesu’n eu galw nhw hefyd, 22 a dyma nhw’n gadael y cwch a'u tad a dechrau dilyn Iesu.

Dyn ni’n dysgu rhai pethau am Ioan yn syth. Roedd ei dad Sebedeus yn bysgotwr, a physgota oedd gwaith y teulu. Mae’n dilyn felly eu bod nhw’n byw yn agos at Lyn Galilea. Am ei fod yn dod yn ail yn y rhestr tybiwn mai fe oedd y brawd ifancaf. Nid gwaith hawdd oedd pysgota ar Lyn Galilea. Mae na sôn yn y TN am stormydd a gwyntoedd sydyn yn codi ar y llyn a’r gwaith caled oedd ynghlwm wrth bysgota drwy’r nos (Mathew 8:24; Luc 5:5). Mae cario a thrwsio rhwydi’n waith trwm, felly mae’n debyg bod Ioan a’i frawd yn fechgyn cryf, cyhyrog ac iach. Wrth ddarllen yr un hanes yn Marc 1:20, dyn ni’n dysgu bod y teulu’n ddigon cyfoethog i dalu gweision i weithio iddyn nhw. Mae’n amlwg eu bod yn deulu gweithgar, teulu oedd yn cydweithio, a bod ganddyn nhw ddigon o arian i brynu cwch eu hunain.
Y peth sy’n synnu fi fwyaf wrth ddarllen yr adnodau, ydy’r geiriau a dyma nhw’n gadael y cwch a'u tad a dechrau dilyn Iesu. Does dim sôn am oedi na phoeni. Does dim sôn am feddwl nac ystyried. Mae Iesu’n galw ac maen nhw’n mynd. Mae’n rhaid fod na rywbeth arbennig am y bechgyn yma. Dw i’n siŵr nad oedd Iesu wedi dewis ei ddisgyblion ar hap a damwain. Roedd y cyfan yn rhan o gynllun arbennig Duw. Roedd y disgyblion am gael byw gyda Iesu am 3 blynedd byrlymus a chyffrous. Nhw oedd yn mynd i fod yn gyfrifol am ledaenu’r efengyl ar ôl i Iesu fynd yn ôl i’r nefoedd. Mae’n rhaid bod Iesu wedi chwilio eu calonnau a’u meddyliau a gweld fod na awydd gwirioneddol yno i nabod Duw. 
Dyma Ioan, felly, yn gadael popeth oedd yn gyfarwydd iddo a dilyn Iesu. Be ddigwyddodd nesa?

